
Sommarju Eżekuttiv 

 

Il-kostituzzjoni u liġijiet u politiki oħrajn jipproteġu l-libertà reliġjuża u, fil-

prattika, b'mod ġenerali, il-gvern irrispetta l-libertà reliġjuża. Il-gvern ma weriex 

tendenza lejn xi titjib jew tnaqqis fir-rispett għad-dritt ta’ libertà reliġjuża u 

għall-protezzjoni tiegħu. 
 

Ma kien hemm ebda rapport ta’ abbuż jew ta' diskriminazzjoni fis-soċjetà fuq il-

bażi ta’ affiljazzjoni, twemmin jew prattiċi reliġjużi. 
 

L-ambaxxata ppromwoviet il-libertà u t-tolleranza reliġjuża billi ħeġġet lill-

awtoritajiet jilqgħu l-ħtiġijiet reliġjużi tal-immigranti mill-Afrika ta’ Fuq u billi 

stiednet lill-gvern u lill-mexxejja soċjali għal ċelebrazzjonijiet kulturali li jagħrfu 

bosta komunitajiet ta’ twemmin reliġjuż differenti. 
 

Taqsima I. Demografija Reliġjuża 

 

Il-maġġoranza assoluta taċ-ċittadini, 95 fil-mija (stima tal-2004), huma Kattoliċi 

Rumani, u 53 fil-mija tal-Kattoliċi (stima tal-2005) jmorru għall-quddiesa ta’ nhar 

ta’ Ħadd b’mod regolari. Il-mexxejja politiċi ewlenin tal-pajjiż huma Nsara 

prattikanti. 
 

Ħafna mill-konkregazzjonijiet fil-knejjes Protestanti lokali huma Brittaniċi rtirati li 

jgħixu fil-pajjiż jew nies fuq btala minn pajjiżi oħrajn. Preżenti wkoll hemm Insara 

Kopti u Nsara Ortodossi Griegi, il-Knisja Battista Biblika, għaqda ta’ 16-il grupp 

ta’ knejjes evanġeliċi li jikkonsistu fi knejjes Pentekostali u oħrajn mingħajr 

denominazzjoni, ix-Xhieda ta’ Jehovah, iċ-Church of Jesus Christ of Latter-day 

Saints (Mormoni), l-Avventisti tas-Seba’ Jum, il-Buddisti Zen, Baha’is, u aderenti 

ta’ forom ta’ qima Afrikani. Mill-istima ta’ 6,000 persuna Musulmana, madwar 

5,250 huma barranin jew fi status ta’ immigrazzjoni regolari jew irregolari, 600 

huma ċittadini naturalizzati u 150 huma ċittadini li twieldu fil-pajjiż. Hemm 

moskea waħda (u żewġ moskei informali) u skola Musulmana li tgħallem mill-

kindergarten sal-livelli tal-iskola sekondarja. Hemm konkregazzjoni Lhudija 

b’madwar 100 membru. 
 

Taqsima II. Status tar-Rispett tal-Gvern għal-Libertà Reliġjuża 

 

Qafas Legali/Politiku 

Il-kostituzzjoni u liġijiet u politiki oħrajn jipproteġu l-libertà reliġjuża. L-individwi 

huma ħielsa jagħżlu u jibdlu r-reliġjon tagħhom u juru t-twemmin reliġjuż tagħhom 

pubblikament kif jidhrilhom. Il-kostituzzjoni tistipula hekk: “il-persuni kollha 

f’Malta għandu jkollhom libertà sħiħa ta’ kuxjenza u jgawdu l-eżerċizzju liberu tal-

mod rispettiv tagħhom ta’ qima reliġjuża”. Iċ-ċittadini għandhom id-dritt li jħarrku 

lill-gvern għal ksur tal-libertà reliġjuża. Dawn il-protezzjonijiet japplikaw ukoll 

f’każijiet ta’ diskriminazzjoni jew persekuzzjoni reliġjuża minn individwi privati 

jew uffiċjali pubbliċi fit-twettiq tad-dmirijiet tagħhom. 
 

Il-kostituzzjoni tistabbilixxi l-Kattoliċiżmu Ruman bħala r-reliġjon tal-istat u 

tiddikjara li l-awtoritajiet tal-Knisja Kattolika għandhom “id-dmir u l-jedd li 

jgħallmu liema prinċipji huma tajbin u liema huma ħżiena.” Id-divorzju daħal fl-

2011 wara referendum nazzjonali. Fil-bidu, avukatessa, li mexxiet il-moviment 

favur id-divorzju, ġiet ipprojbita milli tirrappreżenta klijenti fit-Tribunal 

Ekkleżjastiku tal-Knisja. Il-projbizzjoni ġiet irtirata xi xhur wara, iżda mhux qabel 

ma l-parlament approva l-leġiżlazzjoni tad-divorzju. Ġeneralment, l-istat 

jirrikonoxxi wkoll id-divorzji ta’ individwi li jgħixu f’Malta li temmew il-

proċeduri ta’ divorzju tagħhom f’qorti kompetenti barra l-pajjiż. 
 

Il-persuni kkundannati bi tkasbir tar-reliġjon Kattolika jew “kwalunkwe kult ieħor 

ittollerat mil-liġi” jistgħu jingħataw sentenza ta’ priġunerija ta’ bejn xahar u sitt 

xhur u xahar sa tliet xhur, rispettivament. Il-frażi “kwalunkwe kult ieħor” hija 

interpretata li tfisser reliġjonijiet oħrajn, iżda l-liġi hija infurzata b’tali mod li ma 

tiffavorixxix il-Kattoliċiżmu askapitu ta’ reliġjonijiet oħrajn. 
 

L-edukazzjoni reliġjuża fil-Kattoliċiżmu hija obbligatorja fil-kostituzzjoni u 

obbligatorja fl-iskejjel kollha tal-gvern; madankollu, hemm dispożizzjonijiet 

kostituzzjonali u legali li jippermettu lil ġenitur, kustodju, jew student sabiex ikun 

eżenti mit-tagħlim. Il-kurrikulu skolastiku jinkludi studji ġenerali fid-drittijiet tal-

bniedem, ir-relazzjonijiet etniċi, u d-diversità kulturali bħala parti mill-valuri 

edukattivi biex tiġi promossa t-tolleranza. 
 

Ir-reġistrazzjoni fi skejjel privati reliġjużi hija permessa. Tagħlim id-dar huwa 

permess biss f’każijiet estremi, bħal mard kroniku, skont l-Att dwar l-Edukazzjoni. 
 

Ma hemm ebda restrizzjonijiet fuq pubblikazzjonijiet jew xandiriet reliġjużi jew 

fuq gruppi reliġjużi li jkunu proprjetarji jew li joperaw faċilitajiet tal-midja. 

Il-liġi ma tikkastigax u lanqas ma tillimita l-importazzjoni, il-pussess jew it-

tqassim ta’ kitbiet, ilbies jew simboli reliġjużi. Ma hemm ebda restrizzjonijiet 

fuq ilbies reliġjuż. 
 

L-organizzazzjonijiet reliġjużi kollha għandhom drittijiet legali simili. L-

organizzazzjonijiet reliġjużi jistgħu jixtru proprjetà, inkluż bini, u l-mexxejja 

reliġjużi tagħhom jistgħu jżewġu u jagħmlu funzjonijiet oħrajn. 
 

Il-gruppi reliġjużi mhumiex meħtieġa jkunu liċenzjati jew reġistrati. 

 

L-affiljazzjonijiet reliġjużi ma jintwerewx fuq il-passaporti jew dokumenti uffiċjali 

oħrajn. 

 

Ma hemm ebda restrizzjoni fuq l-iffurmar ta’ partiti politiċi fuq il-bażi ta’ fidi, 

twemmin reliġjuż jew nuqqas ta’ twemmin, jew interpretazzjoni partikolari ta’ 

duttrina reliġjuża. 
 

Il-gvern josserva l-festi reliġjużi li ġejjin bħala festi pubbliċi: Santa Marija, in-

Nawfraġju ta’ San Pawl, il-Festa ta’ San Ġużepp, il-Ġimgħa l-Kbira, l-Għid, il-

Festa ta’ San Pietru u San Pawl (l-Imnarja), il-Festa tal-Assunta, il-Festa tal-

Immakulata Kunċizzjoni, u l-Milied. Il-festi pubbliċi jinkludu l-Festa tal-Vitorja. 
 

Prattiki tal-Gvern 

 

Ma kien hemm ebda rapport ta’ abbuż fuq il-libertà reliġjuża. 

 

Il-Musulmani jistgħu jiltaqgħu u jipprattikaw ir-reliġjon tagħhom b'mod 

liberu. Hemm moskei informali fiż-żewġ “ċentri miftuħin” f’Malta fejn ħafna 

immigranti irregolari jingħataw kenn wara li jinħelsu mid-detenzjoni inizjali. 
 

Il-gvern u l-Knisja Kattolika ħadu sehem f’fondazzjoni li ffinanzjat skejjel 

Kattoliċi u pprovdiet tagħlim b’xejn lil dawk li attendew dawk l-iskejjel. Matul is-

sena, il-gvern qabel ukoll sabiex iħallas għal persunal ta’ appoġġ, bħal konsulenti, 

ħaddiema soċjali, u psikologi, fi skejjel tal-Knisja Kattolika. Il-gvern jissussidja 

tfal li jgħixu fi djar residenzjali ffinanzjati mill-knejjes. 
 

Taqsima III. Status tar-Rispett tas-Soċjetà għal-Libertà Reliġjuża 

 

Ma kien hemm ebda rapport ta’ abbuż jew diskriminazzjoni fis-soċjetà fuq 

il-bażi ta’ affiljazzjoni, twemmin jew prattika reliġjuża. 
 

Il-Knisja Kattolika tinħass u għandha influwenza fuq il-ħajja ta’ kuljum; 

madankollu, nies mhux Kattoliċi, inklużi dawk li kkonvertew mill-Kattoliċiżmu, 

ma jħabbtux wiċċhom ma' diskriminazzjoni legali jew fis-soċjetà. Ir-relazzjonijiet 

bejn il-Knisja Kattolika u gruppi reliġjużi oħrajn mhux Kattoliċi huma ta’ rispett u 

kooperazzjoni. Il-membri tal-gruppi reliġjużi mhux Kattoliċi jxandru r-reliġjon 

tagħhom b'mod liberu. 
 

Taqsima IV. Politika tal-Gvern tal-Istati Uniti 

 

Id-diskussjonijiet tal-ambaxxata tal-Istati Uniti mal-uffiċjali tal-gvern u l-

programmi informattivi tagħha għall-pubbliku dejjem saħqu fuq id-drittijiet 

bażiċi tal-bniedem, inkluż il-libertà tar-reliġjon. L-uffiċjali tal-ambaxxata 

ħeġġew lill-awtoritajiet sabiex ikomplu jilqgħu ix-xewqa tal-migranti u ta' dawk 

li jkunu qegħdin ifittxu ażil mill-Afrika ta’ Fuq sabiex ikollhom ċentri reliġjużi 

ġewwa jew qrib il-faċilitajiet fejn jghixu l-immigranti. L-ambaxxata tal-Istati 

Uniti stiednet ukoll lill-uffiċjali tal-gvern biex jattendu ċ-ċelebrazzjoni tal-iftar li 

kienet organizzata mill-ambaxxata.
 


